
Anai Romualdoren eta Joxe zenaren senideok, Anai eta lagun maiteok. Ongi etorri guztiok gure Anai Romualdo bihotzean izanik ospatzera goazen Eukaristia honetara.

Aita Jaungoikoak piztu zuen Jesusek deituta bildu gara hemen, Anai Romualdori agur egitera. Bizitzak Romualdoren 84 urte luze hauetan egin digun oparia eskertu nahi diogu Jainkoari, Romualdo eredugarri izan baita Kristau Eskoletako Anaia bezala, hezkuntza-misioari guztiz emana.

Urteetan sartua izan arren gutxien espero genuenean joan zaigu, eta bere heriotzak hunkitu egin gaitu. Izan ere, heriotzak gure hauskortasunaren aurrean jartzen gaitu. 

Abendualdian ari gara Eukaristia hau ospatzen, Jaunaren Etorreraren zain gaudela, itxaropenez beterik. Romualdok bere abendualdia bukatu du, eta heriotzatik haratago Bizitzaren betearekin aurkitu da. Herioak izena aldatu du, orain “esperantza” da. Jainkoaren ahalmena gai baita denboratik eta espaziotik haratago bizia emateko eta mugak eta oinazeak gainditzeko.

Liturgiak dio abenduan irrikatzen dugun Jauna Gabon gauean sortuko Eguzkia dela, zeru-goitik etorri eta heriotzaren ilunpeetan bizi den oro argitzeko. Izan ere, Eguberritako misterioak bizitza eta heriotza, argia eta ilunpea, bidegabekeriaren aurkako lehia eta bakearen aldeko lana daramatza bere baitan. Horregatik, misterio hori fedez onartzen dutenen urratsak bakearen bidetik zuzenduko dira, jakin baibaitakigu bizitza ez dagoela indar arrotzen eskuetan, Jainkoarenetan baizik, Jesusen bizitza Gurutzeko azken ordura arte egon zen bezala. Jesus da Jainkoak bere erruki handiaz bidali digun salbatzaile indartsua, mundua zapalkuntzatik, ahuldadetik eta heriotzatik askatzeko. Ikuspegi horretatik begiratuta, gure ospakizun hau esker oneko kantu bihurtzen da. 

Jainkoak Jesusen jaiotzaren bitartez bisitatu du bere herria orain bi mila urte luze, baina heriotzarik gabeko salbamenaren betea ez da iritsiko Jesukristo historiaren amaieran etorri arte.
Anai Romualdoren bizitzako oroitzapenak argi-emaile zaizkigu iluntasunezko uneetan. Bere zintzotasuna indar bultzatzaile dugu guk ere Jesusen bideari ekin diezaiogun. Anai zintzo bat hil zaigu.
Romualdo orain dela 84 urte jaio zen Idiazabalen, Aritzeder baserrian. Etahainbat aldiz entzun nion Romualdori eskerrak ematen zizkiola Jaunari, fedea, hurbiltasuna eta begirunea nagusi ziren familia batean jaio izanagatik.
Dudarik gabe baserrian bizitako fede esperientzi hori, gehi bere Anai Joxeren jarraibide ederra eta Beasaingo Loinazko San MartinIkastetxean aurkitutako ereduak bultzatuta, gaztetxo zela oraindik, 13 urte bete berriak zituela, La Salleenearako bidean jarri zen, Jaunari BAI esateko eta salletar bokazioan trebatu eta aurrera egiteko. Eta hemen, etxe honetan, egin zuen bere oinarrizko formazioa, bere belaunaldiko beste askok bezala.


Bere Eskolastikaduko urteak bukatzear zirenean Anai Asistente Guillermo FelixekPremia de Mar-en Latino Ameriketara joateko prestatzen ari ziren anaigaientzat formatzaileak eskatu zizkienEspainiako Barrutiei, eta Bilboko Anai Ikuslariaetxe honetara hurbildueta Anai Romualdo aukeratu zuen. Horrelaxe, bere hasiera-formazioa bukatu orduko, 20 urterekin, Anai Romualdok bere lurraldea utzi etaKataluniako Premian, Mollerusan eta ondoren, Madrilen eta Salamancako Tejareseneman zituen urteak jota-ke lanean.Gaztetatik ezagutu zuen zer den bidazti izatea, lur berriaren bila. Hau izan zen Romualdoren salletar txaluparen lehenengo ziaboga.
Hamazazpi urte ondoren, 1970eko hamarkadan, Romualdo Bilbo Barrutira itzultzen da. Bere bizitzako etapa ezagunena guretzat, dudarik gabe. Romualdok Nazareteko Jesus izan zuen bidaide, eta saiatu zen egiten zuen guztian Jainkoaren zantzuak ikusten, bai elkartean bai eskolan. Horren lekuko dira Donostiako La Salle, Beasain, Legazpi, Mendiolabe eta Eibar. Irakasle gisa, zerbitzari izaten saiatu zen, zintzotasunez, eskuzabaltasunez, sagarapen erlijiosoak eskatzen zion bezala.Eibartik, Irungo La Salleeneara etorri zen 2013ko udaran 
Agian, Aritzeder baserrian bizi izandako haurtzaroan ondo barneratu zuelako, naturazalea zen oso. Romualdok maite zituen txoriak eta behin baino gehiagotan aurkitzengenuen bere txorrotxioak imitatzen. Nork ez du gogoratzen “Urtxintxak oihanean jauzika” anaiarteko giro ederrean abesten?
Gure Herriarekin leial izanik betidanik maitatu zuen euskara eta altxor bat bezala landu eta partekatzen zuen zekitenekin eta ikasi nahi genuenekin. Nik Romualdo gazte denboran ezagutu nuen Beasaingo Ikastetxean eta niregan utzi zuen arrastoan zinezko salletarra zela azpimarratuko nuke. Nortasun maitagarria zeukan, apala, hurbila, emana, leiala, sakon-sakonetik erlijiosoa.
Ibilbide luze honen ondoren, atzo goizean etorri zitzaion agurra esateko ordua. Romualdok Jainkoaren besoetan abestuko ditu aurtengo Gabon-kantak. 

Gabonak gainean ditugu. Har dezagun bizitza, egunero aurre egin behar diogun erronka gisa, gure bizitza, itxuraz guztiz apala izan arren, altxor eder baita besteen zerbitzuan. Anai Romualdoren jarduna jarraibide dugu. Jainkoa bizien Jainkoa dela sinesten zuen, ogia emanez gose direnei, itxaropena umil eta apalei, bizitza hiltzen direnei, maitasunezko besarkada Harenganako azken bidaia egiten dutenei.
Bukatzeko, eskerrak eman nahi dizkizuegu, batik batazken egun hauetan, Romualdo lagundu duzuenoi. 
Romualdoren testigantza izan bekigu bizitza baikortasunez, zintzotasunez eta eskuzabaltasunez bizitzeko bulkada, salletar hezkuntza-misioarenzerbitzuan. Horixe da eukaristia honetan eskatzen duguna. Amen.

